
〈王師奏捷扵蘭州。朔漠掃清。關隴底定。天乃大降甘雨。兹爲嘉瑞。和氣致祥。不亦昭哉。周頌有曰。綏萬邦屢豐年。天命匪懈。傳者謂商之季年。比𡻕旱荒。至〉

〈周武王克紂受命。而天下遂獲豐年。由是觀之。信非誣矣。漢謡以麥穗兩岐歌其太守之美政。則是兩岐之麥。世所希有。而况扵三岐。以至五岐者〉

〈哉。頌聲之作。不可闕也。頌曰。神雀赤烏。其羽不可以爲儀。紫逹平露。其實不可以療饑。豈若五榖之爲瑞。可以厚民之生。豐國之資者哉。元失其鹿。〉

〈天下共逐。擾擾紛紛。强食弱肉。皇天震怒。誕命眞主。肅將天威。以靖區宇。騎士如雲。猛將如龍。發蹤指示。悉出〉

〈帝衷。既平南東。遂定西北。民居攸奠。品物咸殖。爰有嘉麥。一本五岐。布葉萋萋結實離離。既齊既平。先百榖成。擢頴揚芒。金支翠英。漙彼原田。滃若雲煙。望〉

〈之油油。即之芊芊。其種伊何。降自穹昊。其瑞伊何。豐年之兆。豐年穰穰。頌聲洋洋。其姑自今。變世無疆。答禄與權集進嘉麥頌并序。帝王應曆。澤〉

〈被羣生。天降禎祥。以彰休德。故咏於詩。紀扵書。載之史策。傳之將來。凡所以。見諸文章以爲美談者。抑亦詞臣有其人焉。〉

〈大明御極。赤精承運。八埏九有。罔不來庭。乃洪武六年。夏六月十有二日壬午。中立守臣來獻嘉麥。竒根耦穗。頴栗堅好。禮部以聞。〉

〈天顔恱懌。翼日癸未。薦之宗廟。越三日甲申。召御史中丞臣陳寧。率其屬十有七人見于〉

〈西苑。悉出有司所獻嘉麥圖。以示諸臣。蓋自渡江之初以至今日。二穗三穗。以至五穗者數十本。命監察御史臣與權等十有五人。各爲詩文以進。臣〉

〈聞國家將興。必有禎祥。斯嘉麥也。其禎祥哉。是宣銘之鼎彛。播之雅頌。書之竹帛。昭示後昆。臣與權拜手稽首而獻頌曰。於昭〉

〈皇明。赤符降精。䔍生聖人。應運而興。維此〉

〈聖人。天錫勇智。武以安民。文以圖治。飛潜咸若。動植蕃滋。羣生既遂。禎祥以時。雙穗有糓。同帶有瓜。貽我嘉禾。來牟孔多。守臣司牧。撫綏〉

〈帝郷。天産嘉祥。入貢于庭。皇帝曰咨。匪台之績。兆民奠安。〉

〈祖宗之德。乃召宗伯。乃召工祝。致告皇靈。荷天百禄。穆穆皇皇。本固支彊。厥德無愆。壽考不忘。小臣司諌。稽首進言。〉


〈國朝永樂二年正月。總兵官平𦍑將軍後軍都督府左都督宋晟。進到甘州中衛瑞麥大麥三本。二穗一本。三穗一本。五穗一本。小麥二穗一十三本。〉

